
MAHALLIY BUDJETLAR DAROMADLARI VA 
XARAJATLARINING HOZIRGI HOLATI
Himmatov Abdisamat Xalilovich
OʻzMU mustaqil tadqiqotchisi
ORCID: 0009-0003-2928-5070

Annotatsiya: Mahalliy budjetlar iqtisodiy taraqqiyot va aholi farovonligini taʼminlashda muhim moliyaviy instrument 
hisoblanadi. Ushbu maqolada mahalliy budjetlar daromadlari va xarajatlarining tarkibi, ularning hududlar kesimidagi 
dinamikasi, budjetlararo transfertlarning o‘rni hamda fiskal markazsizlashtirish bo‘yicha takliflar yoritiladi.

Kalit soʻzlar: mahalliy budjet, daromadlar manbalari, mahalliy soliqlar, budjet xarajatlari, budjet taqchilligi, budjetlararo 
transfertlar, fiskal markazsizlashtirish.
Abstract: Local budgets are an important financial instrument in ensuring economic development and the well-being of 
the population. The article examines the structure of revenues and expenditures of local budgets, their dynamics across 
regions, the role of inter-budgetary transfers, and proposals for fiscal decentralization.

Key words: local budget, sources of revenues, local taxes, budget expenditures, budget deficit, inter-budgetary transfers, 
fiscal decentralization.
Аннотация: Местные бюджеты являются важным финансовым инструментом обеспечения экономического 
развития и благосостояния населения. В статье рассматриваются структура доходов и расходов местных 
бюджетов, их динамика по регионам, роль межбюджетных трансфертов, а также предложения по фискальной 
децентрализации.

Ключевые слова: местный бюджет, источники доходов, местные налоги, расходы бюджета, дефицит бюджета, 
межбюджетные трансферты, фискальная децентрализация.

K I R I S H
Mahalliy budjetlar – Oʻzbekiston Respublikasining viloyat, tuman va shaharlarining naqd va naqdsiz pul 

resurslari majmuasidir. Ular hududlarda ijtimoiy-iqtisodiy dasturlarni amalga oshirish, aholini ijtimoiy himoyalash, 
infratuzilma qurish va kommunal xizmatlarni moliyalashtirish uchun xizmat qiladi. Mahalliy budjetlar faoliyati 
davlat budjet tizimining muhim boʻgʻini hisoblanadi, chunki ular orqali hududlar ijtimoiy-iqtisodiy rivojlanishini 
taʼminlash uchun pul fondlari shakllantiriladi, bu fondlar iqtisodiyotning turli sohalari oʻrtasida oqilona taqsimlanadi 
va mahalliy hokimiyat organlari hududlarining iqtisodiy hamda ijtimoiy rejalarining amalga oshirilishi nazorat 
qilinadi[1].

Oʻzbekistonda fiskal islohotlar va “Yangi Oʻzbekiston” taraqqiyot strategiyasi mahalliy budjetlar 
samaradorligini oshirish hamda fiskal markazsizlashtirishni ustuvor vazifa sifatida belgilagan. Hududlarda 
ijtimoiy-iqtisodiy islohotlarni amalga oshirish, aholiga yaqin xizmatlar koʻrsatish va mahalliy tashabbuslarni 
qoʻllab-quvvatlash uchun mahalliy budjetlarning daromad bazasi mustahkam boʻlishi zarur. Ammo amaliyotda 
mahalliy soliqlar va yigʻimlar ulushi 30 foizdan past boʻlib qolmoqda, bu esa mahalliy budjetlarning markaziy 
budjetga yuqori darajada qaramligini anglatadi. 2024-yilning 9 oyida mahalliy budjetlar daromadlari va xarajatlari 
oʻrtasidagi farq 19,9 trln soʻmga yetdi, bu esa hududlardagi budjet intizomini va mablagʻlarni maqsadli sarflashni 
kuchaytirish zarurligini koʻrsatadi[3].

M A V Z U G A  O I D  A D A B I Y O T L A R  S H A R H I 
Mahalliy budjetlarning daromadlari va xarajatlari masalasiga bagʻishlangan ilmiy va amaliy adabiyotlarda 

mahalliy soliqlar ulushini oshirish, budjetlararo munosabatlarni takomillashtirish va xarajatlarning manzilliligini 
taʼminlash masalalari asosiy oʻrin tutadi. 

G. B. Polyak mahalliy budjet barqarorligini taʼminlash uchun mahalliy soliqlar va yigʻimlar daromadlarning 
50–60 foizini tashkil etishi lozimligini taʼkidlaydi. Bugungi amaliyotda esa mahalliy soliqlar ulushi 30 foizga 
yetmaydi. Tadqiqotlarda mahalliy budjetlar faoliyatining asosiy vazifalari sifatida mahalliy hokimiyat organlari 
faoliyatini moliyalashtirish, shakllantirilgan pul fondlarini maqsadli va oqilona taqsimlash hamda korxona va 
muassasalarning moliyaviy-xoʻjalik faoliyatini nazorat qilish koʻrsatiladi[1]. 

Ayrim tadqiqotlarda hududlarda aholining oʻsishi, shaharlashuv, infratuzilmaga investitsiyalar va ijtimoiy 
xizmatlar dasturlari mahalliy budjet xarajatlarining oshishiga olib kelgani taʼkidlanadi[2]. Shu bilan birga, 
mahalliy budjetlarning moliyaviy imkoniyatlarini oshirishga qaratilgan fiskal markazsizlashtirish siyosati budjet 
ijrosida manfaatdorlikni kuchaytirishi va hududlarda yangi daromad manbalarini izlab topishga ragʻbatlantirishi 
qayd etiladi.

T A D Q I Q O T  M E T O D O L O G I YA S I
Maqolada mahalliy budjet daromadlari va xarajatlarining hozirgi holatini baholash uchun quyidagi usullar 

qoʻllanildi.
Maʼlumotlarni toʻplash va tizimlashtirish. Oʻzbekiston Respublikasi Moliya vazirligi va “Fuqarolar uchun 

budjet” axborot nashrining rasmiy maʼlumotlariga koʻra, 2022-yil uchun Qoraqalpogʻiston Respublikasi, viloyatlar 
va Toshkent shahri mahalliy budjetlarining daromadlari hamda xarajatlari prognoz maʼlumotlari jamlandi[2].

Tasviriy statistika. Mahalliy budjetlar boʻyicha daromadlar, xarajatlar va budjetlararo transfertlar hududlar 
kesimida jadval hamda diagrammalar orqali tahlil qilindi. Daromad va xarajatlar oʻrtasidagi farq (taqchillik) 
hisoblab chiqildi.

Qiyosiy tahlil. 2022-yilning prognoz maʼlumotlari bilan 2024-yilning 9 oyi natijalari solishtirilib, mahalliy 
budjetlar dinamikasi va hududlar boʻyicha farqlar tahlil qilindi.

Holatni baholash. Aniqlangan muammolardan kelib chiqib, mahalliy budjetlarni moliyaviy mustahkamlash 
hamda xarajatlar samaradorligini oshirish boʻyicha takliflar ishlab chiqildi.

T A H L I L  V A  N A T I J A L A R
Oʻzbekiston Respublikasi mahalliy budjeti Qoraqalpogʻiston Respublikasi, viloyatlar va Toshkent shahri 

mahalliy budjetlaridan tarkib topadi. Daromadlar nuqtai nazaridan mahalliy budjetlar bir-biridan farq qiladi. Bu 
farq hududlarning iqtisodiy imkoniyatlari orasidagi tafovutlar bilan izohlanadi. Qoraqalpogʻiston Respublikasi, 
viloyatlar va Toshkent shahri mahalliy budjetlarining 2019–2023-yillardagi daromadlari boʻyicha prognozlari va 
ijrolari keltirilgan (1-rasm).

1-rasm. Aholi jon boshiga toʻgʻri keladigan mahalliy budjet daromadlari, ming soʻmda[10]

2019-yilda mahalliy budjet daromadlari prognozi 113 foizga, yaʼni 13 foiz oshirib bajarilgani kuzatiladi. 
2020-yilda esa mahalliy budjet daromadlari prognozi 92 foizga, yaʼni prognoz koʻrsatkichiga nisbatan 8 foiz 
kam bajarildi. Soʻnggi yillarda mahalliy budjet daromadlari prognozi 100 foiz atrofida bajarilayotganini koʻrish 
mumkin.

1-rasm maʼlumotlariga koʻra, aholi jon boshiga toʻgʻri keladigan mahalliy budjet daromadlari boʻyicha Navoiy 
viloyati va Toshkent shahri eng yuqori oʻrinlarni egallagan boʻlsa, Namangan va Samarqand viloyatlari oxirgi 
oʻrinlarda qayd etilgan. Deyarli barcha hududlarda 2020-yilda 2019-yilga nisbatan mahalliy budjet daromadlari 
kamaygani kuzatildi. Bunga sabab sifatida COVID-19 pandemiyasi davrida koʻplab ishlab chiqarish va xizmat 
koʻrsatish subyektlari faoliyatidagi uzilishlar, soliq imtiyozlari va soliq solish bazasining qisqarishi taʼkidlanadi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz692

2025-yil, sentyabr.  № 9-son.

Mahalliy budjet daromadlarini statistik tahlil qilishda hududlarning potensial imkoniyatlari va amaldagi 
daromad ijrosi orasidagi tafovutlarni aniqlash maqsadida mahalliy budjet daromadlarining yalpi hududiy 
mahsulotga nisbatini foizlarda hisoblash amalga oshirildi (2-rasm).

2-rasm. Mahalliy budjet daromadlarining Yalpi hududiy mahsulotga nisbati foizda[10]

2019–2023-yillar kesimida tahlil qilinganda mahalliy budjet daromadlarining yalpi hududiy mahsulotga 
(YAHM) nisbatan foizi kamayib borayotganini koʻrish mumkin. Xususan, 2019-yilda hududlar kesimida mahalliy 
budjet daromadlarining YAHMga nisbatan foizi oʻrtacha 7,1 foizni tashkil etgan boʻlsa, 2023-yilga kelib ushbu 
koʻrsatkich 5,1 foizga tushgan. Buning asosiy sababi YAHM hajmining mahalliy budjet daromadlariga nisbatan 
tezroq oʻsishi bilan izohlanadi.

Oʻzbekiston Respublikasining mahalliy budjet xarajatlari davlatning ijtimoiy-iqtisodiy siyosatini amalga 
oshirishda muhim rol oʻynaydi. Ular asosan hududiy rivojlanishni taʼminlash, mahalliy darajadagi davlat 
xizmatlarini moliyalashtirish va aholi turmush darajasini oshirishga yoʻnaltirilgan.

Mahalliy budjet xarajatlarining asosiy yoʻnalishlari quyidagilardan iborat:
- ijtimoiy soha xarajatlari;
- uy-joy va kommunal xoʻjalik xarajatlari;
- hududiy infratuzilmani rivojlantirish;
- ekologiya va atrof-muhitni muhofaza qilish;
- aholi bandligini taʼminlash va tadbirkorlikni qoʻllab-quvvatlash;
- favqulodda vaziyatlar xarajatlari;
- davlat boshqaruvi va maʼmuriy xarajatlar.
Mahalliy budjet xarajatlari joylarda qabul qilinadigan yillik budjet rejasi asosida belgilanadi. Ushbu jarayon 

mahalliy kengashlar tomonidan muhokama qilinib, tasdiqlanadi. Xarajatlarni boshqarishda mablagʻlarning 
samarali taqsimlanishi, xarajatlarning manzilliligi va shaffofligini taʼminlash, shuningdek, budjet mablagʻlari 
ustidan nazoratni kuchaytirishga alohida eʼtibor qaratiladi.

2019–2023-yillarda mahalliy budjet xarajatlari prognozlari va ijrosi hududlar kesimida tahlil qilingan. 2019-
yilda mahalliy budjet xarajatlari ijrosi prognoz koʻrsatkichiga nisbatan 37 foizga oshgan. Shuningdek, 2020- va 
2021-yillarda ham ijro prognoz koʻrsatkichlariga nisbatan mos ravishda 37 foiz va 63 foizga oshgani kuzatiladi.

Dunyoning rivojlangan va rivojlanayotgan mamlakatlarida mahalliy budjet xarajatlarining YAHMga nisbati 
davlatning fiskal siyosati, markazlashuv darajasi hamda mahalliy hokimiyatlarning vakolatlariga bogʻliq. 
Rivojlangan davlatlarda ushbu koʻrsatkich yuqoriroq boʻlib, bu holat mahalliy hokimiyatlarning infratuzilma, 
taʼlim va sogʻliqni saqlash sohasidagi keng vakolatlari bilan izohlanadi.

Masalan, Shvetsiyada mahalliy xarajatlarning YAHMga nisbati 20–25 foizni tashkil etadi. Bu mamlakatda 
taʼlim, sogʻliqni saqlash va ijtimoiy xizmatlar mahalliy darajada taʼminlanib, ulkan xarajatlarni talab qiladi. 
Germaniyada ushbu koʻrsatkich 10–15 foizni tashkil etadi. Federal tizim sababli mahalliy hokimiyatlar 
infratuzilma va jamoat xizmatlari uchun javobgar hisoblanadi. Fransiyada ham bu koʻrsatkich 10–15 foiz boʻlib, 
mahalliy hokimiyatlar taʼlim, transport va sogʻliqni saqlash sohalarida sezilarli xarajatlarni amalga oshiradi. 
AQShda bu koʻrsatkich 10–12 foizni tashkil etib, shahar va shtat darajasida transport, taʼlim hamda jamoat 
xavfsizligi uchun katta mablagʻ sarflanadi. Yaponiyada esa mahalliy xarajatlarning YAHMga nisbati 12–15 foiz 
boʻlib, taʼlim va sogʻliqni saqlash sohalarida mahalliy hukumatlarning faol roli xarajatlarning yuqoriligiga sabab 
boʻladi (1-jadval).

1-jadval. Rivojlangan va rivojlanayotgan davlatlar oʻrtasidagi farq[9]

Mamlakat turi Mahalliy xarajatlar ulushi 
(YAHMga nisbatan) Xususiyatlar

Rivojlangan davlatlar 10-25% Mahalliy hukumatlarning vakolatlari keng, xarajatlar ijtimoiy 
xizmatlar va infratuzilmaga yoʻnaltirilgan.

Rivojlanayotgan 
davlatlar 4-10% Moliyaviy vakolatlar cheklangan, koʻp xarajatlar markaziy 

hukumat tomonidan boshqariladi.
 

Rivojlanayotgan davlatlarda mahalliy budjet xarajatlarining YAHMga nisbati pastroq boʻlib, ular koʻpincha 
markaziy hukumatga qattiq bogʻliq. Hindistonda mahalliy xarajatlarning YAHMga nisbati 5–7 foizni tashkil etadi. 
Mahalliy hokimiyatlar asosan infratuzilma va jamoat xizmatlarini boshqaradi, ammo cheklangan mablagʻlarga 
ega. Bu koʻrsatkich Braziliyada 8–10 foiz, Xitoyda 7–10 foiz, Janubiy Afrikada 5–8 foiz, Oʻzbekistonda esa 4–6 
foiz atrofida shakllanadi. 2019–2023-yillar boʻyicha Oʻzbekiston Respublikasining mahalliy budjeti hududlar 
kesimida tahlil qilinganda, mahalliy budjet xarajatlarining yalpi hududiy mahsulotga nisbati oʻrtacha 9,6 
foizni tashkil etgani kuzatildi. Shu bilan birga, Navoiy viloyati, Toshkent viloyati va Toshkent shahrida mazkur 
koʻrsatkich oʻrtachadan past darajada boʻlgani aniqlanadi (3-rasm).

3-rasm. Mahalliy budjet xarajatlarining Yalpi hududiy mahsulotga nisbati foizda[10]

Lekin bu koʻrsatkich hududning mahalliy budjet xarajatlarini toʻliq aks ettira olmaydi, chunki xarajatlar 
miqdori bevosita aholi soniga bogʻliq. Shu sababli 5-rasmda 2023-yilda hududlar kesimida aholi jon boshiga 
toʻgʻri keladigan mahalliy budjet xarajatlari tahlil qilindi. Maʼlumotlarga koʻra, Qoraqalpogʻiston Respublikasi, 
Navoiy viloyati, Sirdaryo viloyati va Toshkent shahrida ushbu koʻrsatkich oʻrtacha 2 245,6 ming soʻmdan yuqori 
boʻlgani kuzatildi.

Statistik tahlil orqali mahalliy budjet daromadlari va xarajatlari tuzilmasidagi oʻzgarish dinamikasini 
kuzatish imkoniyati yaratiladi. Oʻzbekistonda soʻnggi yillarda mahalliy budjetlarning ulushi ortib borayotgani 

kuzatilmoqda. Bu jarayon iqtisodiy oʻsish bilan bogʻliq boʻlib, hududiy daromadlar hajmining oshishi hisobiga 
taʼminlanmoqda (4-rasm).

4-rasm. 2023-yilda aholi jon boshiga toʻgʻri keladigan mahalliy budjet xarajatlari ming soʻmda[10]
 
Mamlakatning viloyatlar va tumanlari boʻyicha daromad va xarajatlarni taqqoslash orqali mahalliy 

budjetlardagi muammolarni aniqlash va ularni bartaraf etish choralarini ishlab chiqish mumkin. Masalan, 
iqtisodiy rivojlanish darajasi yuqori boʻlgan viloyatlar moliyaviy jihatdan mustaqil boʻlib, boshqa hududlarga 
nisbatan davlat subsidiya va dotatsiyalariga kamroq ehtiyoj sezadi.

Oʻzbekiston Respublikasining mahalliy budjet daromadlari va xarajatlarini hududlar kesimida oʻrganish, 
ular orasidagi tafovutlarni tahlil qilish imkonini beradi. 4-rasm maʼlumotlariga koʻra, aholi jon boshiga toʻgʻri 
keladigan mahalliy budjet daromadlari oʻrtacha 1 468,48 ming soʻmni, aholi jon boshiga toʻgʻri keladigan 
mahalliy budjet xarajatlari esa oʻrtacha 2 245,6 ming soʻmni tashkil etmoqda.

Aholi jon boshiga toʻgʻri keladigan daromad va xarajatlar oʻrtasidagi tafovut eng katta hududlar sifatida 
Qoraqalpogʻiston Respublikasi, Andijon viloyati, Qashqadaryo viloyati va Surxandaryo viloyatlari ajralib chiqadi. 
Shu bilan birga, Navoiy viloyati, Toshkent viloyati va Toshkent shahri mahalliy budjetlarining soʻnggi yillardagi 
koʻrsatkichlari daromad va xarajatlar boʻyicha muvozanatli boʻlgani kuzatilmoqda. Oʻzbekiston Respublikasida 
mahalliy budjet xarajatlarining daromadlardan oshib ketgan qismini qoplash maqsadida yuqori turuvchi 
budjetdan doimiy transfertlar ajratib boriladi (2-jadval).

 
2-jadval. Mahalliy budjetga transfertlar, mlrd. soʻmda[10]

  2019 2020 2021 2022 2023 Bazisga nisbatan 
oʻzgarishi foizda

Mahalliy budjet 16974 19487,8 10442,7 14115,6 24280,9 143,0

oʻsish surati %   115 54 135 172 172,0
Qoraqalpogʻiston 
Respublikasi 946 798 1301,3 1518 2672,4 282,5

Andijon 1886 1602 876,6 1682,2 2805,5 148,8
Buxoro 698 1321 440 933,5 645,9 92,5
Jizzax 1294 1000 490 824,6 1284,4 99,3
Qashqadaryo viloyati 632 2134 1577,2 2151,3 3819 604,3

Navoiy 403 277 0 0 0 0,0
Namangan 1684 2014 1238,9 1704,8 1704,8 101,2
Samarqand 2584 1426 1102,7 1007,9 2196,3 85,0
Surxondaryo 1877 1641 1293,6 1986,9 3248,9 173,1
Sirdaryo 909 1659 534,2 673,2 1086,2 119,5
Toshkent 503 991 0 0 0 0,0
Fargʻona 1127 1455 910 1377,4 2181 193,5
Xorazm 1260 976 632,9 846,5 1441,4 114,4
Toshkent shahri 1175 2193 0 0 0 0,0
oʻrtacha 1212,7 1391,9 742,7 1050,5 1649,0 -

Oʻzbekiston mahalliy budjetlari statistikasining tahlili shuni koʻrsatadiki, mahalliy hokimiyat organlarining 
moliyaviy mustaqilligini oshirish va iqtisodiy oʻsishni qoʻllab-quvvatlashda ularning ahamiyati katta. Shu 
bilan birga, ayrim hududlardagi moliyaviy barqarorlikni taʼminlash uchun ularga koʻproq qoʻllab-quvvatlash 
va soliqlarni adolatli taqsimlash siyosatini rivojlantirish lozim. Tadqiqot natijalari Oʻzbekiston hududlarining 
moliyaviy barqarorligini oshirish uchun yanada chuqurroq tahlil va ilmiy tadqiqotlarni amalga oshirish zarurligini 
koʻrsatadi.

X U L O S A  V A  T A K L I F L A R
Mahalliy budjetlar Oʻzbekistonda hududiy ijtimoiy-iqtisodiy siyosatni amalga oshirishda muhim moliyaviy 

baza hisoblanadi. Mahalliy budjetlar barqarorligini taʼminlash uchun quyidagi takliflar ilgari suriladi:
Mahalliy daromad bazasini kengaytirish. Mahalliy soliqlar va yigʻimlar turlarini diversifikatsiya qilish, mol-

mulk va yer soliqlari boʻyicha soliq bazasini kengaytirish hamda yangi soliq tushumlari manbalarini joriy etish 
orqali mahalliy budjetlar daromadlarida mahalliy soliqlar ulushini oshirish.

Budjetlararo munosabatlarni takomillashtirish. Transfertlar mexanizmlarini shaffof qilish va ularni natijadorlik 
koʻrsatkichlari asosida taqsimlash, transfertlardan mahalliy budjetlar manfaatdorligini va hisobdorligini oshirish 
maqsadida foydalanish.

Xarajatlarning manzilliligini taʼminlash. Mahalliy budjet xarajatlarini chuqur tahlil qilish, aholi va 
iqtisodiyot uchun ustuvor yoʻnalishlarga resurslarni yoʻnaltirish, ijtimoiy dasturlar samaradorligini baholash va 
optimallashtirish.

Ijtimoiy-iqtisodiy rivojlanishni qoʻllab-quvvatlash. Infratuzilma, taʼlim, sogʻliqni saqlash va tadbirkorlikni 
rivojlantirishga investitsiyalar jalb etish orqali mahalliy soliq bazasini kengaytirish hamda hududlar oraligʻidagi 
iqtisodiy tafovutlarni qisqartirish.

